
Eochair do na siombailí a úsáidtear

* An nós imeachta comhairliúcháin
*** Nós imeachta an toilithe

***I An gnáthnós imeachta reachtach (an chéad léamh)
***II An gnáthnós imeachta reachtach (an dara léamh)

***III An gnáthnós imeachta reachtach (an tríú léamh)

(Braitheann an cineál nós imeachta ar an mbunús dlí a mholtar sa 
dréachtghníomh.)

DRÉACHTRÚN REACHTACH Ó PHARLAIMINT NA hEORPA

ar an dréachtchinneadh ón gComhairle maidir le tabhairt i gcrích an Chomhaontaithe 
idir an tAontas Eorpach agus Montainéagró maidir le gníomhaíochtaí oibríochtúla arna 
ndéanamh ag an nGníomhaireacht Eorpach um an nGarda Teorann agus Cósta i 
Montainéagró
(08353/2023 – C9-0177/2023 – 2023/0102(NLE))

(Toiliú)

Tá Parlaimint na hEorpa,

– ag féachaint don dréachtchinneadh ón gComhairle (08353/2023),

– ag féachaint don Chomhaontu idir an tAontas Eorpach agus Montainéagró maidir le 
gníomhaíochtaí oibríochtúla arna ndéanamh ag an nGníomhaireacht Eorpach um an 
nGarda Teorann agus Cósta i Montainéagró (08354/2023),

– ag féachaint don iarraidh ar thoiliú a thíolaic an Chomhairle i gcomhréir le pointí (b) 
agus (d) d’Airteagal 77(2), pointe (c) d’Airteagal 79(2) agus pointe (a) den dara fomhír 
d’Airteagal 218(6) den Chonradh ar Fheidhmiú an Aontais Eorpaigh (C9-0177/2023),

– ag féachaint do Riail 105(1) agus (4), agus do Riail 114(7) dá Rialacha Nós Imeachta, 

– ag féachaint don mholadh ón gCoiste um Shaoirsí Sibhialta, um Cheartas agus um 
Ghnóthaí Baile (A9-0000/2023),

1. ag tabhairt a toilithe do thabhairt i gcrích an chomhaontaithe;

2. á threorú dá hUachtarán a seasamh a chur ar aghaidh chuig an gComhairle, chuig an 
gCoimisiún agus chuig rialtais agus parlaimintí na mBallstát agus Mhontainéagró.

RÁITEAS MÍNIÚCHÁIN

a. Cúlra
Tá sé mar aidhm leis an gCinneadh molta ón gComhairle formheas a dhéanamh ar an 
gComhaontú Stádais idir an tAontas Eorpach agus Montainéagró maidir le gníomhaíochtaí 
arna ndéanamh ag an nGníomhaireacht Eorpach um an nGarda Teorann agus Cósta i 
Montainéagró mar a fhoráiltear dó i Rialachán (AE) 2019/1896 maidir leis an nGarda 
Teorann agus Cósta Eorpach.

Ar cheann de chúraimí na Gníomhaireachta Eorpaí um an nGarda Teorann agus Cósta (‘an 
Ghníomhaireacht’) tá oibriú i gcomhar le tríú tíortha i ndáil leis na réimsí a chumhdaítear leis 
an Rialachán maidir leis an nGarda Teorann agus Cósta Eorpach ‘lena n-áirítear imscaradh 
oibríochtúil féideartha foirne bainistithe teorainneacha i dtríú tíortha’. Féadfaidh an 
Ghníomhaireacht oibriú i gcomhar le húdaráis tríú tíortha atá inniúil in ábhair a chumhdaítear 
sa Rialachán a mhéid is gá chun a cúraimí a chomhlíonadh agus féadfaidh sí gníomhaíochtaí a 
bhaineann le bainistiú comhtháite teorainneacha san Eoraip a dhéanamh ar chríoch tríú tír faoi 
réir comhaontú ón tríú tír sin.

Is é an cuspóir atá ag an gcomhaontú stádais go gcumhdófar gach gné is gá le dul i mbun 
ghníomhaíochtaí na Gníomhaireachta i dtríú tíortha. De bhun Airteagal 73(3) de Rialachán 
(AE) 2019/1896, in imthosca inar gá foirne bainistithe teorainneacha ó bhuanchór an Gharda 
Teorann agus Cósta Eorpaigh a imscaradh i dtríú tír ina bhfeidhmeoidh baill na bhfoirne 
cumhachtaí feidhmiúcháin, tabharfaidh an tAontas comhaontú stádais i gcrích leis an tríú tír 
lena mbaineann. 

I gcomhréir leis an Rialachán maidir leis an nGarda Teorann agus Cósta Eorpach agus dá 
dtagraítear in Airteagal 76(1)) den Rialachán a thíolaic an Coimisiún i dteachtaireacht 
COM(2021) 829 uaidh faoi shamhail de chomhaontú stádais dá dtagraítear i Rialachán (AE) 
2019/1886 ina bhfuil forálacha sonracha maidir le gníomhaíochtaí a dhéanamh ar chríoch triú 
tíortha. Tá an comhaontú stádais le Montainéagró bunaithe ar an tsamhail a tharraing suas an 
Coimisiún.

Chuir an Coimisiún na rapóirtéirí ar an eolas an 10 Bealtaine 2023 maidir leis an dul chun 
cinn atá déanta sna caibidlíochtaí idir an tAontas Eorpach agus Poblacht Mhontainéagró faoi 
chomhaontú stádais. Síníodh an Comhaontú an 16 Bealtaine 2023 i bPodgairítse.

b. Seasamh an Rapóirtéara
Ag buaic ghéarchéim na himirce agus na ndídeanaithe in 2015, tháinig na céadta míle iarrthóir 
tearmainn agus imirceach isteach san Aontas Eorpach trí na Balcáin Thiar, agus Montainéagró 
suite ar cheann de na príomhshlite gluaiseachta measctha neamhrialta. 

Measann an Rapóirtéir go bhfuil sé ríthábhachtach comhaontuithe foirmiúla atá ceangailteach 
ó thaobh dlí a thabhairt i gcrích faoi chuimsiú an chomhair le tríú tíortha, seachas socrú 
déthaobhach, chun trédhearcacht, grinnscrúdú poiblí agus maoirseacht dhaonlathach ar an 
gcomhar sin a áirithiú. Mar sin féin, ba cheart d’aon chomhaontú a thugtar i gcrích idir an 
tAontas Eorpach agus tríú tíortha maidir le gníomhaíochtaí arna ndéanamh ag an 
nGníomhaireacht Eorpach um an nGarda Teorann agus Cósta a mheas go cúramach, ba cheart 
go mbeadh breisluach acu agus go mbeadh géarghá leo agus ba cheart dóibh a bheith 

comhréireach de réir cuspóra agus ábhair de.

Ceanglaítear ar an nGníomhaireacht Eorpach um an nGarda Teorann agus Cósta agus ar 
Aireacht Gnóthaí Baile Mhontainéagró cloí le forálacha Rialachán EBCG agus comhlíonadh 
na gceart bunúsach a áirithiú.

Mar thátal, measann an Rapóirtéir go bhfuil an comhaontú stádais molta comhréireach leis an 
tsamhail-chomhaontú stádais mar a fhoráiltear sa teachtaireacht ón gCoimisiúin maidir leis an 
inneachar agus na forálacha ba ceart a bheith sa chomhaontú deiridh.

Agus an comhaontú ag tús chéim chur chun feidhme, iarrann an Pharlaimint go gcuirfidh an 
Ghníomhaireacht Eorpach um an nGarda Teorann agus Cósta na gníomhaíochtaí a sheoltar 
mar chuid de chur chun feidhme an Chomhaontaithe Stádais in iúl gan mhoill do Pharlaimint 
na hEorpa agus cuireann sí i gcuimhne don Ghníomhaireacht a dualgas measúnú ar chomhar 
le tríú tíortha a áireamh ina tuarascálacha bliantúla i gcomhréir le hAirteagal 73(8) de 
Rialachán (AE) Uimh. 2019/1896.

I bhfianaise a bhfuil thuasluaite, molann an Rapóirtéir don Pharlaimint téacs an dréacht-
chinnidh ón gComhairle a fhormhuiniú.


